
Vendim nr.24, datë 21.01.2020
Kolegji i Gjykatës Kushtetuese të Republikës së Shqipërisë (Kolegji), i përbërë nga:

Vitore Tusha,

Anëtare e Gjykatës  Kushtetuese 

Marsida Xhaferllari, 
Anëtare e          “
“


Fiona Papajorgji,
Anëtare e          “
“

në datën 21.01.2020 mori në shqyrtim paraprak kërkesën me nr. 24 Akti, që i përket:

KËRKUES:
BAJRAM XHAJA          

SUBJEKT I INTERESUAR:


PROKURORIA E PËRGJITHSHME

OBJEKTI:
Shfuqizimi si i papajtueshëm me Kushtetutën i vendimit penal 00-2018-163, datë 17.04.2018 të Kolegjit Penal të Gjykatës së Lartë. 
BAZA LIGJORE:
Nenet 41, 42 dhe 131/1/f të Kushtetutës; nenet 6 dhe 6/1 të KEDNj-së;  ligji nr. 8577, datë 10.02.2000 “Për organizimin dhe funksionimin e Gjykatës Kushtetuese”, i ndryshuar.


V Ë R E N:

I


1. Gjykata e Shkallës së Parë për Krime të Rënda Tiranë, me vendimin nr. 44, datë 05.04.2016, ndër të tjera, ka vendosur: “Deklarimin fajtor të të pandehurit Bajram Xhaja për veprën penale të “grupit të strukturuar kriminal", të parashikuar nga neni 333/a/2 i Kodit Penal dhe dënimin e tij me 2 vjet burgim. Deklarimin fajtor të të pandehurit Bajram Xhaja për veprën penale të “ndihmës për kalim të paligjshëm të kufirit”, të kryer në bashkëpunim në formën e grupit të strukturuar kriminal, të parashikuar nga nenet 298/2 dhe 28/4 të Kodit Penal dhe në bazë të nenit 334/1, dënimin e tij me 10 vjet burg. Deklarimin fajtor të të pandehurit Bajram Xhaja për veprën penale të “falsifikimit të letërnjoftimeve, pasaportave ose vizave”, të kryer në bashkëpunim dhe më shumë se një herë, të parashikuar nga neni 188/2 i Kodit Penal dhe dënimin me dy vjet burgim. Deklarimin fajtor të të pandehurit Bajram Xhaja për veprën penale të “falsifikimit të dokumenteve shëndetësore”, të parashikuar nga neni 188/1 i Kodit Penal dhe dënimin e tij me 6 muaj burgim. Në bashkim të dënimeve, sipas nenit 55 të Kodit Penal, dënimin e të pandehurit me një dënim të vetëm prej 12 vjetësh burgim. Në bazë të nenit 406/1 të K.Pr.Penale, të pandehurit Bajram Xhaja i ulet një e treta e dënimit dhe dënohet përfundimisht me 8 (tetë) vjet burgim.”. 

2. Gjykata e Apelit për Krimet e Rënda Tiranë, me vendimin nr. 63, datë 06.06.2016, ka vendosur lënien në fuqi të vendimit  nr. 44, datë 05.04.2016 të Gjykatës së Shkallës së Parë për Krime të Rënda Tiranë.

3. Kolegji Penal i Gjykatës së Lartë në dhomë këshillimi, me vendimin nr. 00-2018-163, datë 17.04.2018, ka vendosur mospranimin e rekursit të bërë nga kërkuesi, pasi nuk përmban shkaqe nga ato të parashikuara nga neni 432 i Kodit të Procedurës Penale (KPP).
II
4. Kërkuesi i është drejtuar Gjykatës Kushtetuese (Gjykata), duke pretenduar shfuqizimin e vendimit të Kolegjit Penal të Gjykatës së Lartë, pasi ai ka cenuar të drejtën e tij për një proces të rregullt ligjor në këto drejtime:

4.1. Është cenuar standardi i arsyetimit të vendimit, pasi vendimi i Gjykatës së Lartë është i paarsyetuar. Ky vendim nuk merr në analizë dhe nuk shqyrton pretendimet e të gjykuarve dhe të mbrojtësve të tyre për shkaqet e paligjshmërisë në marrjen e vendimeve të dy gjykatave të tjera. 

4.2. Është cenuar e drejta për t’u dëgjuar, pasi edhe pse janë plotësuar kushtet për kalimin në seancë gjyqësore të çështjes, Gjykata e Lartë e ka shqyrtuar atë në dhomën e këshillimit.

III

Vlerësimi i Kolegjit

5. Kolegji vlerëson të theksojë fillimisht se prej datës 16 korrik 2018, Gjykata Kushtetuese nuk ka pasur kuorumin e nevojshëm ligjor për formimin dhe funksionimin e Kolegjit seleksionues për shqyrtimin paraprak të çështjeve. Pas plotësimit të këtij kuorumi u bë e mundur marrja në shqyrtim e kësaj çështjeje.

A. Për legjitimimin e kërkuesit  


6. Kolegji vëren se sipas neneve 131/1/f, 134/1/i dhe 134/2 të Kushtetutës, si dhe nenit 71 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (ligji nr. 8577/2000), çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe lirive themelore të parashikuara nga Kushtetuta, mund të vërë në lëvizje Gjykatën Kushtetuese. Ankimi kushtetues individual, në çdo rast, duhet të plotësojë kriteret e nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, llojin e pasojave negative të pësuara, mundësinë për rivendosjen e së drejtës së shkelur dhe rregullimet e veçanta ligjore të shqyrtimit paraprak të kërkesës.


7. Kolegji vlerëson se kërkuesi, si individ, legjitimohet ratione personae, në kuptim të neneve 131/1/f, 134/1/i dhe 134/2 të Kushtetutës, sepse ka qenë palë në procesin gjyqësor, për të cilin është marrë vendimi objekt kundërshtimi në Gjykatën Kushtetuese. 


8. Kërkuesi legjitimohet edhe ratione temporis, pasi kërkesa është paraqitur në Gjykatën Kushtetuese brenda afatit 4-mujor të parashikuar nga ligji nr. 8577/2000. Në kuptim të nenit 71/a të ligjit nr. 8577/2000, individi, pasi të ketë shteruar të gjitha mjetet juridike për mbrojtjen e të drejtave të tij, mund ta paraqesë kërkesën në Gjykatën Kushtetuese brenda 4 muajve nga konstatimi i cenimit. 


 9. Në kuptim të nenit 131/1/f të Kushtetutës dhe nenit 71/a të ligjit nr. 8577/2000, një kusht tjetër paraprak për shqyrtimin e ankimit kushtetues individual lidhet me përmbajtjen e pretendimeve (ratione materiae). Sipas këtyre dispozitave, kontrolli kushtetues ndaj vendimeve gjyqësore është i kufizuar vetëm në funksion të mbrojtjes së të drejtave dhe lirive themelore të garantuara në Kushtetutë, kur pasojat negative janë të drejtpërdrejta dhe reale për kërkuesin dhe kur shqyrtimi kushtetues i çështjes mund të rivendosë të drejtën kushtetuese të shkelur. Në kërkesën për shqyrtim, Kolegji konstaton se kërkuesi ka ngritur para Gjykatës disa pretendime, të cilat, në këndvështrimin të sa më sipër, do të analizohen në vijim nga Kolegji. 

10. Në lidhje me pretendimin për cenimin e standardit të arsyetimit të vendimit të Gjykatës së Lartë në dhomën e këshillimit, Gjykata ka vlerësuar se arsyetimi i kufizuar i tyre nuk e cenon procesin e rregullt ligjor. Kjo formë arsyetimi është tashmë e konsoliduar në praktikën e Gjykatës së Lartë, përderisa shpreh në thelb shkaqet e mospranimit të rekursit nga ana e kolegjeve të saj gjatë shqyrtimit të tij paraprak në dhomën e këshillimit (shih vendimin nr. 13, datë 10.03.2016 të Gjykatës Kushtetuese). Kurse për sa i takon vlerësimit të shkaqeve të rekursit nga ana e Kolegjit të Gjykatës së Lartë në dhomën e këshillimit, Gjykata ka theksuar se është kompetencë e këtij organi të analizojë nëse ato janë në përputhje me kërkesat e ligjit, duke vlerësuar kështu nëse çështja duhet të kalojë për shqyrtim në seancë gjyqësore. Në rast se Kolegji në dhomën e këshillimit krijon bindjen se shkaqet e ngritura në rekurs objektivisht nuk gjejnë mbështetje në aktet e administruara në dosjen gjyqësore, atëherë është në kompetencën e tij të vendosë, në pajtim me kërkesat ligjore, mospranimin e çështjes për shqyrtim në seancë gjyqësore (shih vendimin nr. 06, datë 10.02.2014 të Gjykatës Kushtetuese). 


11. Për sa i përket pretendimit se çështja duhej të shqyrtohej në seancë gjyqësore,  Kolegji thekson se Gjykata në jurisprudencën e saj ka vlerësuar se shqyrtimi i çështjes nga dhoma e këshillimit e Gjykatës së Lartë nuk është vetëm një konstatim formal i paraqitjes së shkaqeve ligjore në rekurs, por një vlerësim i këtyre shkaqeve dhe i bazueshmërisë së tyre, duke analizuar materialet e dosjes gjyqësore. Nga ana tjetër, veprimtaria seleksionuese e dhomës së këshillimit nuk është një shkelje e së drejtës së palëve për t’iu drejtuar gjykatës, por një shqyrtimi paraprak vlerësues i domosdoshëm në funksion të aksesit në gjykatë vetëm të atyre çështjeve që i parashikon ligji, duke lënë jashtë përzgjedhjes kërkesat e paarsyeshme dhe haptazi të pambështetura në ligj. Si i tillë, ky lloj shqyrtimi është kompetencë vetëm e trupës së gjyqtarëve të Gjykatës së Lartë në dhomë këshillimi dhe nuk mund të bëhet pjesë e kontrollit kushtetues që zhvillon Gjykata (shih vendimin nr. 21, datë 20.03.2017 të Gjykatës Kushtetuese).

12. Bazuar në standardet e mësipërme, Kolegji vëren se vendimi i Kolegjit Penal të Gjykatës së Lartë nuk cenon standardet e arsyetimit të vendimit gjyqësor, pasi në vendim është pasqyruar dispozitivi i vendimit të Gjykatës së Shkallës së Parë për Krime të Rënda Tiranë, i vendimit të Gjykatës së Apelit për Krime të Rënda Tiranë, fakti se ka ushtruar rekurs kërkuesi, si dhe shkaqet e rekursit. Po ashtu, Kolegji Penal i Gjykatës së Lartë, në përputhje me kompetencat e tij ligjore, pasi ka marrë në shqyrtim shkaqet e paraqitura në rekurs, i ka dhënë përgjigje kërkuesit se pretendimet e tij nuk janë të tilla nga ato që parashikon neni 432 i KPP-së.

13. Për sa më sipër, Kolegji vlerëson se pretendimet e kërkuesit në lidhje me procesin e zhvilluar në Gjykatën e Lartë janë të pabazuara. 

14. Në përfundim, Kolegji vlerëson se kërkesa e paraqitur nga kërkuesi Bajram Xhaja nuk plotëson kriteret ligjore për kalimin për shqyrtim në seancë plenare.
PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, pika 2, shkronja “e”, të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:

Moskalimin e çështjes për shqyrtim në seancë plenare.

